
Féach	ar	an	ríomhphost	seo	i	do	bhrabhsálaí

Iarratas	seoltas	chuig	EOECNA
(UNESCO)
Tá	sé	déanta	!
Cúis	áthais	dúinn	a	fhógairt	go	ndearna	Geopháirc	Dhúiche
Sheoigheach	agus	Lochanna	an	Iarthair	iarratas	nua	ar	stádas
Gheopháirc	Domhanda	EOECNA	(Eagraíocht	Oideachais,	Eolaíochta
agus	Chultúir	na	Náisiún	Aontaithe)	nó	UNESCO	ag	deireadh	mhí	na
Samhna.	San	áireamh	i	gcáipéisí	an	iarratais	ina	sonraítear	an	córas
rialachais	a	bheidh	in	úsáid	amach	anseo,	tá	comhaontú	comhoibrithe
tábhachtach	idir	ceithre	ghníomhaireacht	mhaoinithe	na	geopháirce	-
Údarás	na	Gaeltachta,	Suirbhéireacht	Gheolaíochta	na	hÉireann,
Comhairle	Contae	na	Gaillimhe	agus	Comhairle	Contae	Mhaigh	Eo.	Tá
an	creat	straitéiseach	agus	na	príomhghníomhaíochtaí	a	chuirfear	i
bhfeidhm	i	rith	na	tréimhse	seacht	mbliana	idir	2022-2028	le	fáil	i
Máistirphlean	Bainistíochta	(féach	ar	an	mír	thíos).	Is	iad	an	20	pobal
(17	shráidbhaile,	3	bhaile)	agus	na	gnóthaí	atá	bunaithe	agus	a
bhunófar	amach	anseo	a	bhainfidh	tairbhe	as	an	ngeopháirc,	a	bheidh
mar	bhonn	le	poist	a	chruthú	sa	cheantar	áitiúil,	ioncam	a	chruthú
agus	stop	a	chur	le	meath	phobal	na	tuaithe.
	
Déanfar	measúnú	EOECNA	in	2023	agus	ba	cheart	go	mbeadh	toradh
an	mheasúnaithe	sin	ar	fáil	in	earrach	na	bliana	2024.	Má	éiríonn	leis
an	iarratas,	is	é	seo	an	chéad	cheantar	Gaeltachta	a	mbeidh	stádas
Gheopháirc	Dhomhanda	de	chuid	EOECNA	aige.	Idir	an	dá	linn,	táimid
ag	leanúint	ar	aghaidh	lenár	gcuid	oibre	ar	gheopháirc	de	facto	agus
ag	ullmhú	don	chuairt	ó	mheasúnóirí	EOECNA	in	earrach/samhradh
2023.Faigh	an	scéala	is	déanaí	ó	shuíomh	gréasáin	na	geopháirce
www.joycecountrygeoparkproject.ie	agus	ar	na	meáin	shóisialta	/
Facebook	Twitter	agus	Instagram	@JCWLGeopark

Imeacht	líonraithe	pobal	i	mBaile	an
Róba
Smaointe	maidir	leis	an	ngeopháirc	á	roinnt
Ghlac	14	as	ár	20	pobal	geopháirce	páirt	in	imeacht	líonraithe	pobal
geopháirce	sa	Valkenburg	i	mBaile	an	Róba	ar	an	Satharn	an	12
Samhain.	Deis	iontach	a	bhí	ann	Máistirphlean	Bainistíochta	2022-
2028	na	geopháirce	a	chur	i	láthair	agus	a	phlé,	agus	bhí	an-fhonn	ar
an	slua	a	bhí	i	láthair	tacú	leis	an	méid	atá	beartaithe	a	dhéanamh.
Tugadh	deis	don	Dr	Orla	Nic	Suibhne	ó	SEAI	(Údarás	Fuinnimh
Inmharthana	na	hÉireann)	tamall	a	chaitheamh	ag	caint	faoi	na
roghanna	coigilte	fuinnimh	agus	in-athnuaite	atá	ar	fáil	ag	leibhéal
pobail	lena	n-áirítear	Grúpaí	Pobail	Fuinnimh	Inmharthana	a	bhunú	(tá
grúpa	bunaithe	i	dTuar	Mhic	Éadaigh	agus	tá	sé	beartaithe	grúpa	a
bhunú	i	nDúiche	Sheoigheach	i	dteannta	le	CDS),	iarfheistiú,	conas
soláthraithe	seirbhíse	a	shainaithint	agus	roghanna	chun	fuinneamh
in-athnuaite	a	tháirgeadh.

Cuireadh	críoch	leis	an	imeacht	trí	dheis	a	thabhairt	do	na	pobail
aithne	a	chur	ar	a	chéile	trí	pháirt	a	ghlacadh	i	ngníomhaíocht
líonraithe.	Tugadh	deis	do	phobail	a	dtaithí	féin	ar	mhaoiniú	a	fháil,
féilte	nó	imeachtaí	a	eagrú,	tuilleadh	forbairt	a	dhéanamh	agus	na
dúshláin	a	bhaineann	lena	gcuid	eagraíochtaí	a	rith	a	roinnt	lena
chéile.	Bhí	ionadaithe	ó	Oifig	Fiontair	Áitiúil	(OFÁ)	Chomhairle	Contae
Mhaigh	Eo,	Boird	Oideachais	agus	Oiliúna	na	Gaillimhe	agus	Mhaigh
Eo	(GRETB	agus	MSLETB)	agus	Cuideachta	Forbartha	Iardheisceart
Mhaigh	Eo	(LEADER)	i	láthair	freisin	chun	eolas	a	roinnt	leis	na
rannpháirtithe.	Ag	deireadh	an	imeachta	tréaslaíodh	le	Coiste	Halla
Baile	Bhaile	an	Róba	a	fuair	maoiniú	luach	€4.5	milliún	ó	Thionscadal
Éireann	2040	(RRDF)	chun	an	Valkenburg	a	athfhorbairt	agus	saoráid
phobail	ilchuspóireach	a	fhorbairt	ina	áit.	Bhí	an-spéis	ag	an	slua	a	bhí
i	láthair	sna	cúrsaí	a	bhí	á	bplé	agus	reáchtálfar	tuilleadh	imeachtaí
mar	seo	chun	tacú	le	forbairt	inbhuanaithe	i	réigiún	na	geopháirce.

Seoladh	Máistirphlean	2022-2028
Straitéis	don	todhchaí
Tá	Máistirphlean	Bainistíochta	forbartha	ag	an	ngeopháirc	chun
forbairt	agus	rannpháirtíocht	geallsealbhóirí	i	nGeopháirc	Dhomhanda
de	chuid	UNESCO	Dhúiche	Sheoigheach	agus	Lochanna	an	Iarthair	a
threorú.	Tá	an	doiciméad	straitéiseach	seo	bunaithe	ar
chomhairliúchán	atá	ar	siúl	le	blianta	fada	le	pobail,	gnóthaí,
maoinitheoirí,	gníomhaireachtaí	eile	agus	geallsealbhóirí	eile.	San
áireamh	ann	tá	próifíl	de	réigiún	na	geopháirce	agus	an	comhthéacs
beartais	áitiúil,	réigiúnach,	náisiúnta	agus	idirnáisiúnta	atá	mar	bhonn
leis	an	bhforbairt.	Chomh	maith	leis	sin,	tá	fís	ina	léirítear	ár	gcuid
aidhmeanna,	sonraí	maidir	le	rialachas	agus	baill	foirne,	cúrsaí
airgeadais	agus	buiséad,	oibreacha	caomhantais	agus	bonneagair,
agus	anailís	chuimsitheach	LLDB	(láidreachtaí,	laigí,	deiseanna,
bagairtí)	mar	aon	le	plean	gníomhaíochta	meántéarmach	le	fáil	sa
Mháistirphlean.	Ullmhófar	pleananna	oibre	níos	mionsonraithe	gach
bliain.
	
Beidh	an	Máistirphlean	ar	fáil	ar	shuíomh	gréasáin	na	geopháirce	agus
tá	sé	beartaithe	é	a	sheoladh	go	hoifigiúil	san	Athbhliain	(deimhneofar
na	sonraí	amach	anseo).	Faigh	an	scéala	is	déanaí	ó	shuíomh	gréasáin
na	geopháirce	www.joycecountrygeoparkproject.ie	agus	ar	na	meáin
shóisialta	/	Facebook	Twitter	agus	Instagram	@JCWLGeopark

Beannachtaí	na	Nollag	agus	na
hAthbhliana
Tá	an	t-am	ag	sleamhnú	thart	…	tá	bliain	eile	curtha	dínn	againn.	Ar
ámharaí	an	tsaoil	d'éirigh	linn	ár	bpríomhchuspóir	a	chomhlíonadh	-
iarratas	nua	ar	Gheopháirceanna	Domhanda	UNESCO	a	dhéanamh.
Táimid	fíorbhuíoch	de	Mheadbh	in	Údarás	na	Gaeltachta	agus	de
Ghearóid	in	CDS	Teo	as	an	obair	iontach	a	rinne	siad.	Agus	táimid
buíoch	freisin	de	na	daoine	eile	ar	fad	a	chabhraigh	linn	agus	a
thacaigh	linn	feadh	na	slí.	Tá	súil	againn	freisin	go	bhfuil	deireadh	le	ré
Covid-19	faoin	tráth	seo.	Is	léir	go	raibh	tionchar	diúltach	ag	an
bpaindéim	ar	phoist,	gnóthaí	agus	pobail	atá	ar	brath	ar	an	earnáil
turasóireachta,	ach	táimid	dóchasach	gur	gearr	go	mbeimid	ar	ais	ar
ár	seanléim	arís	agus	go	mbeidh	rath	ar	réigiún	Gheopháirc	Dhúiche
Sheoigheach	agus	Lochanna	an	Iarthair	amach	anseo.
	
Guím	Nollaig	shona	agus	shábháilte	agus	athbhliain	faoi	shéan	is	faoi
mhaise	oraibh	ar	fad	agus	ar	bhur	dteaghlaigh,	cairde,	pobail	agus
gnóthaí.

Geopháirc	Dhúiche	Sheoigheach	agus	Lochanna	an
Iarthair

Halla	Thuar	Mhic	Éadaigh,	F12D990,	Tuar	Mhic	Éadaigh
F:	(+353)	094	9000245
R:	info@jcwlgeopark.ie	

Seoladh	an	ríomhphost	seo	chuig	{{contact.EMAIL}}
Tá	sé	faighte	agaibh	toisc	gur	liostáil	sibh	lenár	liosta	postála.

